Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы Эдийн засгийн байнгын хорооны 2016 оны 7 дугаар сарын 29-ний өдөр /Баасан гараг/-ийн хуралдааны гар тэмдэглэл

Эдийн засгийн байнгын хорооны дарга Д.Тэрбишдагва ирц, хэлэлцэх асуудлын дарааллыг танилцуулж, хуралдааныг даргалав. 


Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 19 цаг 00 минутад Төрийн ордны “Жанжин Д.Сүхбаатар танхим”-д эхлэв. 

Чөлөөтэй: Ж.Бат-Эрдэнэ, Ж.Ганбаатар, Ц.Даваасүрэн, Д.Дамба-Очир, Б.Дэлгэрсайхан, Д.Сумъяабазар, Б.Ундармаа, Л.Элдэв-Очир; 


Нэг. Монгол Улсын Засгийн газрын гишүүн–Барилга, хот байгуулалтын сайдыг томилох тухай асуудал

Хэлэлцэж буй асуудалтай холбогдуулан Монгол Улсын Ерөнхий сайд Ж.Эрдэнэбат, Монгол Улсын Засгийн газрын гишүүн–Барилга, хот байгуулалтын сайдад нэр дэвшигч Г.Мөнхбаяр нар оролцов. 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг нар байлцав. 

Монгол Улсын Засгийн газрын гишүүн-Барилга, хот байгуулалтын сайдаар томилуулах тухай саналыг Монгол Улсын Ерөнхий сайд Ж.Эрдэнэбат танилцуулав. 

Танилцуулгатай холбогдуулан Улсын Их Хурлын гишүүн Х.Болорчулууны  тавьсан асуултад нэр дэвшигч Г.Мөнхбаяр хариулж, тайлбар хийв. 

Улсын Их Хурлын гишүүн М.Оюунчимэг үг хэлэв. 

Д.Тэрбишдагва: - Монгол Улсын Засгийн газрын гишүүн-Барилга, хот байгуулалтын сайдад нэр дэвшигч Гомбосүрэнгийн Мөнхбаярыг дэмжье гэсэн санал хураалт явуулъя. 

Зөвшөөрсөн:

10


Татгалзсан:

0


Бүгд:


10

100.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Тэрбишдагва Улсын Их Хурлын чуулганы нэгдсэн хуралдаанд танилцуулахаар тогтов. 

Хоёр. Монгол Улсын Засгийн газрын гишүүн–Эрчим хүчний сайдыг томилох тухай асуудал

Хэлэлцэж буй асуудалтай холбогдуулан Монгол Улсын Ерөнхий сайд Ж.Эрдэнэбат, Монгол Улсын Засгийн газрын гишүүн–Эрчим хүчний сайдад нэр дэвшигч П.Ганхүү нар оролцов. 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг нар байлцав. 

Монгол Улсын Засгийн газрын гишүүн–Эрчим хүчний сайдаар томилуулах тухай саналыг Монгол Улсын Ерөнхий сайд Ж.Эрдэнэбат танилцуулав. 

Танилцуулгатай холбогдуулан Улсын Их Хурлын гишүүн З.Нарантуяагийн  тавьсан асуултад нэр дэвшигч П.Ганхүү хариулж, тайлбар хийв. 

Улсын Их Хурлын гишүүн С.Чинзориг, Х.Болорчулуун нар үг хэлэв. 

Д.Тэрбишдагва: - Монгол Улсын Засгийн газрын гишүүн–Эрчим хүчний сайдад нэр дэвшигч Пүрэвжавын Ганхүүг  дэмжье гэсэн санал хураалт явуулъя. 

Зөвшөөрсөн:

9


Татгалзсан:

1


Бүгд:


10

90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Л.Энх-Амгалан Улсын Их Хурлын чуулганы нэгдсэн хуралдаанд танилцуулахаар тогтов. 

Гурав. Үндэсний статистикийн хорооны даргыг томилох тухай асуудал 

Хэлэлцэж буй асуудалтай холбогдуулан Улсын Их Хурлын дарга М.Энхболд, Үндэсний статистикийн хорооны даргад нэр дэвшигч А.Ариунзaяа нар оролцов. 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг нар байлцав. 

Үндэсний статистикийн хорооны даргаар томилуулах тухай саналыг Улсын Их Хурлын дарга М.Энхболд танилцуулав. 

Улсын Их Хурлын гишүүн С.Чинзориг үг хэлэв. 

Д.Тэрбишдагва: - Үндэсний статистикийн хорооны даргад нэр дэвшигч Аюушийн Ариунзаяаг  дэмжье гэсэн санал хураалт явуулъя. 

Зөвшөөрсөн:

11


Татгалзсан:

0


Бүгд:


11

90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Сумъяабазар Улсын Их Хурлын чуулганы нэгдсэн хуралдаанд танилцуулахаар тогтов. 

Дөрөв. Санхүүгийн зохицуулах хорооны даргыг томилох тухай асуудал

Хэлэлцэж буй асуудалтай холбогдуулан Улсын Их Хурлын дарга М.Энхболд, Санхүүгийн зохицуулах хорооны даргад нэр дэвшигч С.Даваасүрэн нар оролцов. 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг нар байлцав. 

Санхүүгийн зохицуулах хорооны даргаар томилуулах тухай саналыг Монгол Улсын Их Хурлын дарга М.Энхболд танилцуулав. 

Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 

Д.Тэрбишдагва: - Санхүүгийн зохицуулах хорооны даргад нэр дэвшигч Содномдаржаагийн Даваасүрэнг дэмжье гэсэн санал хураалт явуулъя. 

Зөвшөөрсөн:

12


Татгалзсан:

0


Бүгд:


12

100.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн З.Нарантуяа Улсын Их Хурлын чуулганы нэгдсэн хуралдаанд танилцуулахаар тогтов. 

Тав. Санхүүгийн зохицуулах хорооны орон тооны гишүүнийг томилох тухай асуудал

Хэлэлцэж буй асуудалтай холбогдуулан Санхүүгийн зохицуулах хорооны орон тооны гишүүнд нэр дэвшигч Д.Баярсайхан оролцов. 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг нар байлцав. 

Санхүүгийн зохицуулах хорооны орон тооны гишүүнээр томилуулах тухай саналыг Эдийн засгийн байнгын хорооны дарга Д.Тэрбишдагва танилцуулав. 

Улсын Их Хурлын гишүүн З.Нарантуяа үг хэлэв. 

Д.Тэрбишдагва: - Санхүүгийн зохицуулах хорооны орон тооны гишүүнд нэр дэвшигч Дэмбэрэлдашийн Баярсайханыг дэмжье гэсэн санал хураалт явуулъя. 

Зөвшөөрсөн:

12


Татгалзсан:

0


Бүгд:


12

100.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Тэрбишдагва Улсын Их Хурлын чуулганы нэгдсэн хуралдаанд танилцуулахаар тогтов. 

Зургаа. Монголбанкны Тэргүүн дэд ерөнхийлөгчийг томилох тухай асуудал 

Хэлэлцэж буй асуудалтай холбогдуулан Монголбанкны Ерөнхийлөгч Н.Баяртсайхан, Монголбанкны Тэргүүн дэд ерөнхийлөгчид нэр дэвшигч О.Эрдэмбилэг нар оролцов. 

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг нар байлцав. 

Монголбанкны Тэргүүн дэд ерөнхийлөгчөөр томилуулах тухай саналыг Монголбанкны Ерөнхийлөгч Н.Баяртсайхан танилцуулав. 

Танилцуулгатай холбогдуулан Улсын Их Хурлын гишүүн Л.Болд, Д.Сумъяабазар нарын тавьсан асуултад Монголбанкны Ерөнхийлөгч Н.Баяртсайхан, Монголбанкны Тэргүүн дэд ерөнхийлөгчид нэр дэвшигч О.Эрдэмбилэг нар хариулж, тайлбар хийв. 

Д.Тэрбишдагва: - Монголбанкны Тэргүүн дэд ерөнхийлөгчид нэр дэвшигч О.Эрдэмбилэгийг дэмжье гэсэн санал хураалт явуулъя. 

Зөвшөөрсөн:

10


Татгалзсан:

2


Бүгд:


12

83.3 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Б.Жавхлан Улсын Их Хурлын чуулганы нэгдсэн хуралдаанд танилцуулахаар тогтов. 

Долоо. Жижиг, дунд үйлдвэрлэлийн хөгжлийн дэд хорооны бүрэлдэхүүний  тухай асуудал

Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх С.Энхцэцэг нар байлцав. 

Жижиг, дунд үйлдвэрлэлийн хөгжлийн дэд хорооны бүрэлдэхүүнд Улсын Их Хурал дахь Монгол ардын намын бүлгээс Улсын Их Хурлын гишүүн Ж.Ганбаатар, Т.Аюурсайхан, Ж.Бат-Эрдэнэ, Х.Болорчулуун, Д.Дамба-Очир, С.Чинзориг, Л.Элдэв-Очир нарын, Улсын Их Хурал дахь Ардчилсан намын бүлгээс Улсын Их Хурлын гишүүн Л.Болд, З.Нарантуяа нарын нэрийг дэвшүүлсэн бол Улсын Их Хурлын гишүүн Л.Болд нэрээ татаж авч байгаагаа  мэдэгдэв.  

Д.Тэрбишдагва: - Жижиг, дунд үйлдвэрлэлийн хөгжлийн дэд хороог Улсын Их Хурлын гишүүн З.Нарантуяа, Ж.Бат-Эрдэнэ, Х.Болорчулуун, Т.Аюурсайхан, Ж.Ганбаатар, Д.Дамба-Очир, С.Чинзориг, Л.Элдэв-Очир нарын бүрэлдэхүүнтэйгээр байгуулахыг дэмжье гэсэн санал хураалт явуулъя. 

Зөвшөөрсөн:

10

Татгалзсан:

2


Бүгд:


12

83.3 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Т.Аюурсайхан Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 55 минут үргэлжилж, 10 гишүүн ирж, 52.6 хувийн ирцтэйгээр 19 цаг 55 минутад өндөрлөв.

Тэмдэглэлтэй танилцсан: 


ЭДИЙН ЗАСГИЙН 


БАЙНГЫН ХОРООНЫ 


ДАРГА






Д.ТЭРБИШДАГВА

Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ






Ц.АЛТАН-ОД
МОНГОЛ УЛСЫН ИХ ХУРЛЫН 

ДОЛОО ДАХЬ УДААГИЙН СОНГУУЛИАР БАЙГУУЛАГДСАН 

УЛСЫН ИХ ХУРЛЫН АНХДУГААР ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 2016 ОНЫ 7 ДУГААР САРЫН 29-НИЙ ӨДӨР 

/БААСАН ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 19 цаг 00 минутад эхлэв.

Д.Тэрбишдагва: - Эдийн засгийн байнгын хорооны хурлаа эхэлье. Ирц бүрдсэн байна. 52.6 хувийн ирцтэй байна. 

Өнөөдрийн Эдийн засгийн байнгын хорооны хуралдаанаар хэлэлцэх асуудлаа танилцуулъя. Хэлэлцэх асуудал Монгол Улсын Засгийн газрын гишүүн-Барилга, хот байгуулалтын сайдыг томилох тухай. Хоёрт, Монгол Улсын Засгийн газрын гишүүн-Эрчим хүчний сайдыг томилох тухай. Гуравт,  Монголбанкны Тэргүүн дэд ерөнхийлөгчийг томилох тухай. Дөрөвт нь, Үндэсний статистикийн хорооны даргыг томилох тухай. Тавд, Санхүүгийн зохицуулах хорооны даргыг томилох тухай. Зургаад нь, Санхүүгийн зохицуулах хорооны орон тооны гишүүнийг томилох тухай. Дараа нь Жижиг, дунд үйлдвэрлэлийн дэд хорооны бүрэлдэхүүний тухай асуудал гэсэн ийм хэлэлцэх асуудлууд байна. 

Хэлэлцэх асуудалтай холбоотой саналтай гишүүд байна уу? Байхгүй бол, одоо гишүүн байхгүй учраас хэлэлцэх асуудлаа баталъя. 
Нэг. Монгол Улсын Засгийн газрын гишүүн – Барилга, хот байгуулалтын сайдыг томилох тухай асуудал

Ингээд Засгийн зарим гишүүний томилох тухай асуудлаар Монгол Улсын Ерөнхий сайдыг саналаа танилцуулахыг урьж байна. Монгол Улсын Засгийн газрын гишүүн-Барилга, хот байгуулалтын сайдыг томилох тухай асуудлаа танилцуулахыг урьж байна. 

Ж.Эрдэнэбат: - Эрхэм гишүүддээ өдрийн мэнд хүргэе. 

Монгол Улсын Засгийн газрын гишүүн-Барилга, хот байгуулалтын сайдаар Гомбосүрэнгийн Мөнхбаярыг одоо томилуулахаар санал болгож байна. 

Гомбосүрэнгийн Мөнхбаяр 1964 онд Ховд аймгийн Ховд хотод төрсөн. 52 настай. Эрэгтэй. Эхнэр хүүхдүүдийн хамт амьдардаг. 

1983 онд Ховд аймгийн 10 жилийн дунд сургууль, 1989 онд Оросын Холбооны Улсын Уралын политехникийн дээд сургуулийг тус тус төгссөн. Барилгын инженер мэргэжилтэй. Барилга, дулаан хангамжийн мастер. Монгол Улсын зөвлөх инженерийн зэрэгтэй. Орос, англи хэлний мэдлэгтэй. 

1989-1990 онд Нийтийн аж ахуйн үйлчилгээний яамны Туршилт, тохируулгын ангид инженер, 1990-1991 онд Найрамдлын районы 6 дугаар конторт инженер, 1991-2004 онд Орон сууц, нийтийн аж ахуйн удирдах газарт техникч инженер, ерөнхий инженер, дарга, 2004-2007 онд Улаанбаатар хотын Захирагчийн ажлын албанд ерөнхий менежер, 2007-2008 онд Нийслэлийн иргэдийн Төлөөлөгчдийн Хурлын дарга, 2008-2012 онд Нийслэлийн Засаг дарга бөгөөд Улаанбаатар хотын захирагч, 2012-2016 онд Нийслэлийн иргэдийн Төлөөлөгчдийн Хурлын төлөөлөгчөөр тус тус ажилласан. 

Төрийн албанд 27 жил. Үүнээс улс төрийн албан тушаалд 9 жил ажилласан. 

Гомбосүрэнгийн Мөнхбаярыг Засгийн газрын гишүүн, Барилга, хот байгуулалтын сайдын албан тушаалд дэмжиж өгөхийг Та бүгдээс хүсье. 

Д.Тэрбишдагва: - Ерөнхий сайдад баярлалаа. Ингээд Ерөнхий сайд болон нэр дэвшигчээс, үг хэлэх асуудлаа хамтдаа явуулчих уу? Түрүүнийх шиг. 4 минутдаа. За тэгвэл Ерөнхий сайд болон нэр дэвшигчээс асуух асуулт, үг хэлэх гишүүдийг бүртгэж авъя. Х.Болорчулуун гишүүн. Тасалъя. За Х.Болорчулуун гишүүнийг урьж байна. 

Х.Болорчулуун: - Нэр дэвшигчийг ерөнхийд нь дэмжиж байна. Өөрөө ч энэ салбарын мэргэжилтэй. Төрийн албанд олон жил ажилласан. Өөрийнхөө ажилд албан тушаал хийж байсан хүн. 

Тэгээд танд хандаж хэлэхэд эдийн засгийн хямрал бодит утгаараа манай Монгол Улсад нүүрлэчихээд байгаа. Тэр дотроо энэ хямрал бол барилгын салбарыг хамгийн их нүүрлэсэн шүү. Үнэхээр энэ салбарын салбарт хийж бүтээхийн төлөө, нийгмийг урагшлуулахын төлөө их мөрөөдөмтгий, бас хийж бүтээхийн тэмүүлэлтэй ийм хүмүүс барилгын салбарт ажилладаг. Эд нар мөрөөдөлдөө хөтлөгдөөд өнөөдөр бүх аймгуудыг хар. Улаанбаатар хар. Олон олон барилгууд, олон зуун барилга, олон мянган барилга одоо ашиглалтгүй зогсож байна. Хажууд нь нэг төмөр кран зоогоостой. Энэ салбар бол хамгийн хүндээр өвчилсөн энэ хямралын үед гэдгийг та бол хүлээн зөвшөөрч байгаа байх. 

Ялангуяа энэ салбар хямарснаасаа зарим арилжааны банкуудыг ер нь давхар авч унах хэмжээнд хүрчихээд байгаа шүү гэдгийг бас та мэдэж байгаа байх. Энийг яаж энэ хямралаас одоо цаашдаа энэ салбарыг гаргах вэ гэж танаас асуумаар байна. Арилжааны банкны өндөр хүүтэй, жилийн 20 хувийн хүүтэй зээлд энэ барилгын салбарынхан идэгдээд энэ чигээрээ байх юм уу? Гурав дөрвөн жил болоход л 100 хувийн хүүд идэгдээд энэ салбарын хүмүүсийн юу ашиг битгий хэл хийж бүтээх мөрөөдөлд хөтлөгдсөнийхөө төлөө энэ хүмүүс өртэй, нэг насны дааж давшгүй өр зээлтэй, амжил амьдралаараа хохирсон ийм байдал үүсэх гээд байна л даа. 

Түүнээс гадна өнгөрсөн 4 жилд Төрийн орон сууцны корпораци гэж байгуулсан. Барилгын салбар, хувийн хэвшил ингэж эрчимтэй хөгжиж байхад хажуугаар нь төр орон сууц барина гэж юу юм бэ. Ийм юмыг бол зогсоох хэрэгтэй. Ёстой жинхэнэ бизнест хутгалдана гэдэг чинь энэ шүү дээ. Энэ талаар, одоо энэ ТОСК-ийн талаар та ямар бодолтой байдаг вэ гэдгийг бас асуумаар байна. 

Түүнээс гадна цаашдаа энэ барилгын салбарыг хөгжүүлэх, барилга барих. Энэ дээр Улаанбаатарт бол хэцүү л дээ. Тэр Э.Бат-Үүл даргын мөрөөдөж байсан сайхан хаусыг зэрэгцүүлээд барина гэдэг. Энэ бол Улаанбаатарт маш хэцүү. Энэ газартайгаа холбоотой. Харин 21 аймагт бол боломжтой шүү. Газартайгаа холбоотой ийм дэд бүтцийг нь хөгжүүлээд барилгын салбарыг ийм хөгжилтэй орны жишгээр амины орон сууцуудыг бариад эхэлбэл энэ цаашдаа хүмүүсийн амьжиргаанд хэрэгтэй байна. Газартайгаа ойрхон байх эрмэлзэлтэй ийм монгол хүний бас амьжиргаанд маш хэрэгтэй юм. Түүнээс биш одоо яг социализмын үе шиг хуарангийн ийм том өндөр өндөр байшингууд, тийм давхар байшингууд аймгийн төвүүдээр бол нэг их зохимжгүй шүү. Энийг бас бодлого болгож цаашдаа бас ажиллаасай гэж танаас хүсэх байна. Баярлалаа. Дэмжиж байна. 

Д.Тэрбишдагва: - За баярлалаа. М.Оюунчимэг гишүүн. 

М.Оюунчимэг: - Миний асуух гэж байсан юуг сая Х.Болорчулуун гишүүн асуулаа. Тэгэхдээ эхлээд хэлэхэд, Ерөнхий сайдад хэлэхэд яг мэргэжлийн, нэр цэвэр ийм хоёр хүнийг Эрчим хүчний сайдад, Барилга, хот байгуулалтын сайдад оруулж ирсэнд юуны өмнө би талархаж байна. Үнэхээр энэ бол хамгийн сайн сонголт байлаа. 

Тэгээд Г.Мөнхбаяр даргаас асуухад тэр сая яг ТОСК гээд байна. Тийм ээ. Төрийн орон сууцны корпораци нээрээ юу хийгээд байгаа нь мэдэгдэхгүй нэг ийм байгууллага байгаа юм. Энэ дээр та хариулт өгөөч. Энийг цаашид ажиллуулах уу гэдэг. Сая бас яг л Х.Болорчулуун гишүүний асуулт давтагдаж байна. 

Хоёрт нь, гэр хорооллын дахин төлөвлөлтийн хүрээнд гэр хорооллынхоо одоо нөгөө орон сууцанд орох сонирхол их байдаг. Эсвэл хашаандаа хаус бариад, тэндээ нөгөө дулаан, цахилгаан, энэ цэвэр, бохир усныхаа асуудлыг шийдчихдэг юм уу гэсэн ийм бодолтой ингээд байгаад байдаг. Тэгээд хүлээлтийн байдалтай байна. Энэ тал дээр та маш сайн анхаараарай. Та өөрөө бас хотын дарга байхдаа энэ ажлыг эхлүүлж байсан хүний хувьд одоо энэ ажлыг нэг гэр хорооллын дахин төлөвлөлтийг бодит утгаар нь хийхэд ямар шат дамжлагаар яаж хийх боломж байна, нааштай эхний үр дүнг гаргаарай гэж танд би захих байна. Амжилт хүсье. 

Д.Тэрбишдагва: - Нэр дэвшигч Г.Мөнхбаяр. 

Г.Мөнхбаяр: - Эрхэм Ерөнхий сайд, Байнгын хороодын эрхэм гишүүд та бүхэнд энэ өдрийн мэндийг дахин хүргэе. 

Тэгээд нэг асуултыг хоёр гишүүн асууж байна. Тэгээд энэний хариулт нь их тодорхой байх гэж бодож байна. Би бол энэ Засгийн газар ер нь өөрийнх нь гол бодлого ч болох байх. Нийгмийн хүлээлт ч тийм байна. Яамны бодлого ч бол тэгж явах байх гэж харж байгаа. Тэр нь юу вэ гэхээр ямар ч салбарт төрийн одоо төсвийн мөнгөөр бизнесийн хүмүүстэй, бизнесийн аж ахуйн нэгжүүдтэй төр өөрөө уралдаж яг нэг ижил төрлийн ажлыг төсвийн мөнгөөр хийх нь бол зогсоно гэж би харж байгаа. Тэрний хэлбэр нь бол ТОСК. ТОСК бол Улсын Их Хурал дээр шийдвэр гарах болов уу. Би процедурыг нь мэдэхгүй байна. Би нийслэл Улаанбаатар хотод шилжүүлнэ гэж бодож байгаа. Тэнд агаарын бохирдлын хүрээнд шийдэх бололцоонууд бол байгаа. Түрээсийн хэлбэрээр ашиглаж болно. Шууд одоо нисэхтэй ойрхон хамгийн утаатай хэсгүүдийг нүүлгэн шилжүүлээд, газрыг нь чөлөөлөөд дараагийн ажлыг эхлүүлж болно. Гэх мэтчилэнгээр энэ ТОСК дахиж ажиллахгүй байх гэж харж байгаа. Зүгээр стандарт, бусад зүйлүүд рүүгээ явах болов уу. Бид нар энэ Засгийн газар дээр яриад дэмжигдвэл тэгээд Их Хуралд орж эцсийн шийдвэр гарах байх гэж харж байгаа. Ийм товчхон хариулт байна даа. 

Д.Тэрбишдагва: - Асуулт асууж, үг хэлж дууслаа. Одоо ингээд санал хураалт явагдана. Ингээд Монгол Улсын Засгийн газрын гишүүн – Барилга, хот байгуулалтын сайдаар Гомбосүрэнгийн Мөнхбаярыг томилуулах талаархи Монгол Улсын Ерөнхий сайдын саналыг дэмжих нь зүйтэй гэсэн томьёоллоор санал хураалт явуулъя. 

За 10 гишүүнээс 10 дэмжиж, 100.0 хувийн саналаар дэмжигдлээ. 

Байнгын хорооны санал, дүгнэлтийг ерөнхийд нь Байнгын хорооны дарга танилцуулчих уу? За тэгье. За баярлалаа. 

Нэр дэвшигч Г.Мөнхбаярт амжилт хүсье. Баярлалаа. 
Хоёр. Монгол Улсын Засгийн газрын гишүүн – Эрчим хүчний сайдыг томилох тухай асуудал

За дараагийнх нь. Одоо Монгол Улсын Засгийн газрын гишүүн – Эрчим хүчний сайдыг томилох тухай асуудлаар Ерөнхий сайд танилцуулна. Ерөнхий сайдыг урьж байна. 

Ж.Эрдэнэбат: - Монгол Улсын Засгийн газрын гишүүн-Эрчим хүчний сайдын албан тушаалд Пүрэвжавын Ганхүүг томилуулахаар Та бүхэндээ танилцуулж байна. 

Пүрэвжавын Ганхүү 1976 онд Хөвсгөл аймгийн Цагаан-Үүр суманд төрсөн. 40 настай. Эхнэр хүүхдүүдийн хамт амьдардаг. 

1993 онд Хөвсгөл аймгийн Цагаан-Үүр сумын ерөнхий боловсролын сургууль, 1997 онд Нийгэм, эдийн засгийн дээд сургууль, 1999 онд Монгол Улсын Их Сургуулийн Эдийн засгийн сургууль, 2015 онд Австрали Улсын Сидней их сургууль тус тус төгссөн. 2002 онд Япон Улсад эрчим хүчний эдийн засгийн чиглэлээр, 2013 онд Америкийн Нэгдсэн Улсад гадаад бодлого, эрчим хүчний аюулгүй байдлын чиглэлээр тус тус мэргэжил дээшлүүлсэн. Эдийн засагч мэргэжилтэй. Эдийн засгийн ухааны магистр, олон улсын бизнесийн магистр зэрэгтэй. Орос, англи, япон хэлний мэдлэгтэй. 

1997-1999 онд Нийгэм, эдийн засгийн дээд сургуулийн эдийн засгийн онолын багш, салбарын эрхлэгч, 1999-2001 онд Монгол Улсын  Их Сургуулийн “Бүтэц, удирдлагын механизмыг боловсронгуй болгох ТАСИС төсөл”-д стратеги төлөвлөлтийн дотоодын зөвлөх, 2002-2004 Дэд бүтцийн яамны Хяналт, шинжилгээ үнэлгээ, эдийн засгийн газарт мэргэжилтэн. 2004-2006 онд Түлш, эрчим хүчний яамны Эдийн засаг, мэдээлэл, хяналт шинжилгээний газрын Хөрөнгө оруулалтын хэлтсийн дарга, 2006-2007 онд Түлш, эрчим хүчний яамны Санхүү, хөрөнгө оруулалтын газрын дарга, 2007-2009 онд Түлш, эрчим хүчний яамны Санхүү, хөрөнгө оруулалтын газарт ахлах мэргэжилтэн, 2009-2012 онд Засгийн газрын хэрэгжүүлэгч агентлаг – Эрчим хүчний газрын орлогч даргаар тус тус ажиллаж байсан. 

Төрийн албанд 12 жил ажилласан. 

Пүрэвжавын Ганхүүг Монгол Улсын Засгийн газрын гишүүн-Эрчим хүчний сайдад нэр дэвшүүлж байгааг хэлэлцэн дэмжиж өгөхийг хүсье. 

Д.Тэрбишдагва: - Ерөнхий сайдад баярлалаа. Одоо Монгол Улсын Ерөнхий сайд болон нэр дэвшигчээс асуух асуулттай гишүүдийг бүртгэж авъя. Асуух асуулт, үг хэлэх. З.Нарантуяагаар тасаллаа. С.Чинзориг гишүүнийг урьж байна. 

С.Чинзориг: - П.Ганхүү нэр дэвшигчийг дэмжиж байна. Салбартаа ажиллаж байсан. Төрийн ажлын дадлага туршлага залуу хүн учраас дэмжиж байна. 

Хоёр санал байгаа юм, П.Ганхүү нэр дэвшигчээ. 2008-2012 онд Засгийн газраас Өвөрхангай аймгийн Арвайхээр хотод дулааны станц байгуулна гээд тодорхой хэмжээгээр Засгийн газраас хөрөнгийг нь гаргаад, зураг төслийг нь хийлгэчихсэн. Одоо энэ ажил бол үндсэндээ сүүлийн 4 үндсэндээ бол зогсонги байдалтай байгаа. Өмнөх Засгийн газрын үед бас концессоор явна гэж байгаад энэ ажил бол үндсэндээ явахгүй зогссон байгаа. 

Тийм учраас одоо энэ Өвөрхангай аймгийн Арвайхээр хотыг одоо дулааны станцтай болгох асуудлыг цааш нь одоо бас эхлүүлэх, ойрын хугацаанд одоо бас барьж байгуулах ажилтай та бас онцгой анхаарч ажиллаасай гэж хүсч байна. 

Хоёр дахь асуудал. Өвөрхангай аймгийн Баянтээгийн уурхай түшиглээд цахилгаан станц барих тухай асуудал бас яригддаг. Саяхан Монгол Улсад одоо Солонгосын Ерөнхийлөгчийн айлчлалын үеэр Баянтээгийн уурхайг одоо түшиглээд цахилгааны станц барих асуудлаар бас санамж бичигт гарын үсэг зурсан ийм асуудлууд явж байгаа. Та бол салбарын хүн мэдээлэлтэй байгаа байх. Тийм учраас Баянтээгийн уурхайг түшиглээд энэ цахилгааны станц барьж байгуулах асуудлыг бас ойрын хугацаанд одоо бас эхлүүлэх, барьж байгуулах энэ хоёр ажил дээр таныг одоо бас онцгой анхаарч ажиллаасай гэсэн ийм санал хүсэлт байгаа юм. Ингээд таны ажилд амжилт хүсч байна. 

Д.Тэрбишдагва: - За баярлалаа. Х.Болорчулуун гишүүн. 

Х.Болорчулуун: - Эрчим хүчний сайдад нэр дэвшиж байгаа П.Ганхүүгээс. Ганцхан санал байна. Энэ бол бас л С.Чинзориг гишүүнтэй адилхан. 

Дорнод аймгийн дулааны цахилгааны станц, одоо 36 мегаваттын цахилгаан станц ажиллаж байгаа. Бүрэн хүчин чадлаараа ажиллаж байгаа шүү. Уг нь энэ станцууд нэг 80 хувь хүчин чадлаа л ашиглах ёстой. Цаанаа 20 хувийн нөөц байх ёстой. Гэтэл энэ өнгөрсөн өвөл Дорнодын цахилгаан станц 90 гаруй хувийн хүчин чадлаа ашигласан. 36 мегаваттай станц чинь 32, 33 мегаватт авсан гэж байгаа юм. Тэгэхээр энэ бол нэлээн осолтой байдал үүсээд байна. Ачааллаа даахгүй байж байгаад нэг л өвөл, одоо магадгүй ирэх өвөл ч юм уу, дараа ч юм уу. Зогсоход л ер нь тэгээд хэмжээлшгүй их хор хохирол бол тэр Чойбалсан хот даяар, Дорнод аймаг даяар тарих нь шүү, гамшиг учирна шүү гэдгийг бас таныг бүр урьдчилан анхааруулж хэлмээр байна. 

Тэгээд Дорнодын цахилгаан станцыг 100 мегаватт болгохоор одоо өнгөрсөн 4 жилд яригдаад л байсан яригдаад байсан. Гадна дотнын хөрөнгө оруулалт, одоо концессоор барина гээд тэр нь тэгээд бүтэхээ больсон. Янз бүрийн бас нэг Аж үйлдвэрийн яам болон Эрчим хүчний яамны хоорондын бас нэг ажлын уялдаа холбооны зөрчлөөс бас их болсон. 

Тэгэхээр одоо бол Эрчим хүчний яам дангаараа шийднэ. Энэ дээр бол маш шуурхай, жил алдахгүйгээр Дорнодын дулааны цахилгаан станцыг 100 мегаватт болгох юм. Энийг концессоор ч байна уу, гадна дотнын хөрөнгө оруулалтаар ч байна уу энэ ямар ч эх үүсвэр нь хамаагүй. Яаралтай одоо барьж байгуулахгүй бол одоо аюултай байдалд хүрэх нягууртай шүү гэдгийг бас хэлмээр байна. 

Одоо хүлээгдэж байгаа гүйцэтгэл, санал өгсөн байдал нь 60, 70 мегаватт авахаар энэ эргэн тойрны уул уурхайгаас энэ тэр өгсөн байна гэж байгаа юм. Тэгэхээр энэ бол хэрэгцээ нь цаана нь их байгаа шүү. Энэ дээр л одоо маш анхаарч ажиллаарай гэдгийг танд хичээнгүйлэн захья. Өөр зүйлгүй. Баярлалаа. Дэмжиж байна. 

Д.Тэрбишдагва: - За баярлалаа. Одоо З.Нарантуяа гишүүн. 

З.Нарантуяа: - За юуны өмнө салбартаа олон жил мэргэшсэн ийм залуу боловсон хүчнийг бас дэмжиж сайдаар оруулж ирж байгаад Ерөнхий сайдад талархалтай байна. Тэгээд энэ салбарт бас олон жил ажилласан хүний хувьд надад 2 асуулт, нэг санал байна. 

Та бас мэдэж байгаа байх. Энэ Завхан аймгийн Тэлмэн суманд 60 мегаваттын цахилгаан станц баригдана гээд концессын гэрээ байгуулагдаад маш олон жил болж байгаа. Тэгээд одоо энэ ер нь хаана явна вэ? Энэ хэзээ эхлэх нь вэ? Тэнд одоо хатгасан юм байдаггүй ээ. Энэ талаар  та одоо энэ ажлыг цааш нь үргэлжлүүлэх үү? Ямар бодолтой явдаг вэ? Нэгдүгээрт хэлж өгөөчээ. 

Хоёрдугаарт, ер нь энэ Эгийн голын усан цахилгаан станцын эдийн засгийн ач холбогдлыг нь та ер нь юу гэж ойлгодог вэ? Энэ Монгол Улсын эрчим хүчний салбарт энэ ер нь хэрэгтэй төсөл юм уу, хэрэггүй төсөл юм уу? Энийг ер нь үргэлжлүүлэх үү? Яах вэ? Таны бодол санаа ямар байгаа вэ гэдэг хоёр асуулт байна. 

Гуравт нь, ер нь манай Завхан аймаг бол халуун дулаангүй аймаг. Хамгийн сүүлд цахилгаанд холбогдсон хоёр аймгийн нэг. Өнөөдөртөө дулааны цахилгааны станц байхгүй учраас бүх айлууд нь бойлууртай ингээд хүйтэн устай байж байдаг юм. 

Тэгээд Монгол Ардын Намын мөрийн хөтөлбөрт дулааны цахилгаан станц барина гээд орчихсон байсан. Та энэ ажлыг хийх үү? Эхлүүлэх үү? Энийг үнэхээр нэг дэмжиж одоо бас энэ станцыг барьж өгөөчээ гэж хүсэх байна. Ингээд таны ажилд амжилт хүсье. Энэ залуу сайдыг дэмжиж байгаа. 

Д.Тэрбишдагва: - П.Ганхүү. 

П.Ганхүү: - Байнгын хорооны дарга, эрхэм гишүүд та бүгдийн энэ өдрийн амгаланг айлтгая. Тэгэхээр энэ сая З.Нарантуяа гишүүний асуултад хариулъя. 

Ер нь аймгийн төвийн дулааны станцуудыг одоо барьж байгуулж, тэнд байгаа агаарын бохирдлыг шийдэх, одоо ая тухайтай иргэдийг дулааны одоо найдвартай эх үүсвэрээр хангах чиглэлээр манай Монгол Ардын Намын мөрийн хөтөлбөрт тусгагдсан байгаа. Энэ ажлууд бол одоо ингээд хэрэгжээд аймгууд дээр бол явна гэж бодож байна. Энэ бас түрүүн С.Чинзориг гишүүн асуусан, Х.Болорчулуун гишүүн бас асуусан. Энэ бол тооцоо судалгаа нь хийгдээд явж байгаа гэж би ойлгож байгаа. 

Тэгэхээр та бүгдийн итгэлийг авч одоо энэ ажил дээр очвол энэ ажлыг бол бас намынхаа мөрийн хөтөлбөрийг хэрэгжүүлэх энэ ажлыг хамгийн эхэнд анхаарах ёстой юм байна гэж ойлгож байгаа. 

Дараагийнх нь Эгийн голын усан цахилгаан станцын тухай асуулаа. Тэгэхээр Эгийн голын усан цахилгаан станц бол одоо Монгол Улсын эрчим хүчний системийн өөрийнх нь бие даасан одоо найдвартай ажиллагаа нь ач холбогдолтой ийм станц гэж ингэж манай үе үеийн мэргэжилтнүүд үздэг. Миний хувьд ч гэсэн тийм бодолтой байдаг. 

Тэгээд одоо энэ яг явц, төслийнх нь явцтай танилцаад ингээд энэ дээр анхаарна гэж ойлгож байна. Тэлмэний станцын хувьд бол энэ концессын гэрээнд зурагдаад ингээд явж байгаа төсөл. Нэлээн олон жилийн хугацааг бол энэ авч байгаа. 

Тэгэхээр сая Монгол Улсын Их Хурлаас баталсан Эрчим хүчний тухай хуульд энэ гадаадын хөрөнгө оруулалтын чиглэлээр хийгдэж байгаа төслүүдийг дэмжих талаар эрх зүйн орчныг боловсронгуй болгох чиглэлээр нэлээд олон нэмэлт, өөрчлөлтүүд орсон байгаа. Энэ хүрээнд энэ ажлуудыг судалж үзээд ингээд явъя гэсэн ийм бодолтой байна. Баярлалаа. 

Д.Тэрбишдагва: - Гишүүд үг хэлж асуултаа асуулаа. Одоо Монгол Улсын Засгийн газрын гишүүн-Эрчим хүчний сайдаар Пүрэвжавын Ганхүүг томилуулах тухай Монгол Улсын Ерөнхий сайдын саналыг дэмжих нь зүйтэй гэсэн томьёоллоор санал хураалт явуулъя. 

90.0 хувиар гишүүд олонхиороо дэмжлээ.

Ингээд нэр дэвшигч одоо манай Байнгын хорооноос өндөр хувиар гарсан нэр дэвшигчдээ амжилт хүсье. Баяр хүргэе. Баярлалаа. 

Санал, дүгнэлтийг танилцуулах хүсэлтэй гишүүд байна уу? Байхгүй бол би тэгээд өөр дээрээ л аваад яваад байх нь байна шүү дээ. За санал, дүгнэлтийг Л.Энх-Амгалан гишүүн танилцуулъя. Санал, дүгнэлтийг Их Хурлын чуулган дээр танилцуулна. 
Гурав. Үндэсний статистикийн хорооны даргыг томилох тухай асуудал

За дараагийн хэлэлцэх асуудалдаа оръё. Одоо Үндэсний статистикийн хорооны даргыг томилох тухай асуудалдаа оръё. Үндэсний статистикийн хорооны даргад нэр дэвшүүлэх асуудлаар Улсын Их Хурлын даргыг саналаа танилцуулахыг урьж байна. 

М.Энхболд: - Эдийн засгийн байнгын хорооны гишүүдийн энэ өдрийн амгаланг айлтгая. Статистикийн тухай хуулийн 13 дугаар зүйлийн 1 дэх хэсгийг үндэслэн Үндэсний статистикийн хорооны даргад Аюушийн Ариунзаяагийн нэрийг дэвшүүлж байна. 

А.Ариунзаяа 1980 онд Улаанбаатар хотод төрсөн. 1996-1999 онд Москвагийн Олон улсын харилцааны их сургууль, Холбооны Бүгд Найрамдах Герман Улсад коллежи төгссөн. 1999-2005 онд Холбооны Бүгд Найрамдах Герман Улсын Хановерын их сургуульд улс төр, нийгэм, түүх судлаар мастерын зэрэг хамгаалсан. 2014-2015 онд Удирдлагын академид төрийн захиргааны менежментээр магистрын зэрэг хамгаалсан. Улмаар Америкийн Нэгдсэн Улс, Энэтхэг, Австри зэрэг орнуудад тодорхой хугацааны мэргэжил дээшлүүлэх сургалтуудад хамрагдаж байсан ийм хүн байгаа. 

За ажилласан байдлын хувьд бол 2005-2013 онд Монгол даатгал компанид хүний нөөц, даатгалын менежерээр ажиллаж байсан. 2013 оноос Монгол Ардын Намд Намын байгуулалт, стратеги, төлөвлөлтийн газрын дарга, Эдийн засгийн хөгжлийн бодлогын газрын дарга, Нийгэм, эдийн засгийн бодлогын газрын дарга гэсэн ажлуудыг хийж байсан ийм хүн байгаа. 


За энэ албан тушаалд одоо дэвшүүлж байгаа үндэслэл маань бол Статистикийн тухай хуульд заасны дагуу эдийн засаг, статистик, удирдлагын тодорхой хэмжээний мэдлэг мэргэшлийг эзэмшсэн. Одоо энэ ур чадвар, мэргэжлийнх нь байдал, ёс зүйн байдлыг одоо харгалзан үзээд түүний одоо ажлын туршлагыг харгалзаж энэ албан тушаалд нэрийг нь дэвшүүлж байгаа. 

Та бүхэн хэлэлцэж шийдвэрлэж өгөхийг хүсье. 

Д.Тэрбишдагва: - Монгол Улсын Их Хурлын даргад баярлалаа. Одоо Их Хурлын дарга болон нэр дэвшигчээс асуух асуулттай, үг хэлэх гишүүдийг бүртгэж авъя. Гишүүд байна уу? С.Чинзориг гишүүнээр тасаллаа. С.Чинзориг гишүүнийг урьж байна. 

С.Чинзориг: - А.Ариунзаяа даргадаа баяр хүргэе. Бас өвөөгийнхөө ажиллаж байсан энэ ажлыг одоо бас үргэлжлүүлэх болсонд баяр хүргэж байна. 

Хоёр санал байгаа юм А.Ариунзаяа дарга аа. Нэр дэвшигчид. Эрх баригчид статистикийн газрыг бас Засгийн газрын харьяа агентлаг болгосон. Үүнтэй холбоотойгоор зарим статистик мэдээлэл одоо бас үнэн зөв мэдээлэгдэж байсан гэдэгт би бол бас эргэлзэж байдаг. Тийм учраас та очоод хэд хэдэн зүйлийг маш тодорхой авч үзээд яг үнэн бодитой мэдээлэл байна уу, үгүй юу гэдгийг бас Их Хуралд одоо бас эргэж мэдээлэх зайлшгүй шаардлагатай байх гэж бодож байгаа юм. 

Нэг дэх асуудал нь энэ ядуурлын түвшин бас одоо тодорхой хэмжээгээр буурсан гэж одоо бас статистик сүүлийн 2 жил нэлээд мэдээлж ирсэн. Энэ бол үндсэндээ бодит амьдрал дээр иргэдийн орлого одоо маш их хумигдаж байгаа. Орлогын тэгш бус байдал нэлээд их газар авч нэмэгдэж байгаа. Ажилгүйдэл нэлээд их нэмэгдэж байгаа. Ингээд бодоод байхаар энэ ядуурлын түвшин бол бас тийм дорвитой бодитойгоор буурсан асуудлууд би бол байхгүй байх гэж боддог. 

Яагаад ядуурлын түвшин буураад байна вэ гэхээр аргачлалаа одоо өөрчилсөн гэдэг асуудал яригдаад байдаг. Тэгэхээр үнэхээр одоо ингээд бодитойгоор ядуурлын түвшин буурсан уу, үгүй юу. Тэр аргачлалын зөрүүгээс болсон уу, үгүй юу гэдэг асуудлыг маш сайн судалж үзээд үнэн бодитой мэдээллийг бас олон түмэнд, Их Хуралд одоо бас мэдээлэх зайлшгүй шаардлагатай байх гэж ийм нэг санал байгаа юм. 

Хоёр дахь асуудал. Эрх баригчид бас энэ өнгөрсөн эрх баригчид инфляцийн одоо нэг оронтой тоонд орсон. Сайн бодлого явуулсан гэж нэг хэсэг нь бас их ярьдаг. Инфляци, одоо эдийн засгийн зөв бодлого явуулаад инфляцийн түвшин буураагүй байх. Иргэдийн орлого буурсантай холбоотойгоор иргэд маань бүсээ чангалсантай холбоотойгоор ингээд эдийн засгийн инфляцийн түвшин одоо буурсан болов уу гэж би тэгж боддог. Тийм учраас инфляцийн түвшин бууралт нь яг юунаас болсон юм бэ гэдэг талаар бас судалж үнэн бодитой мэдээлэл Их Хуралд,   одоо бас олон түмэнд танилцуулах ийм арга хэмжээ та бас ойрын хугацаанд авах шаардлагатай болов уу гэсэн ийм санал байгаа. Ингээд амжилт хүсч байна. Дэмжиж байна. 

Д.Тэрбишдагва: - Гишүүд асуулт асууж, санал хэллээ. Сая бол санал хэллээ. Ингээд Үндэсний статистикийн хорооны даргаар Аюушийн Ариунзаяаг томилуулах талаар Улсын Их Хурлын даргын саналыг дэмжье гэсэн томьёоллоор санал хураалт явуулъя. 

11 гишүүн оролцож, 11 гишүүн дэмжиж, 100.0 хувийн саналаар А.Ариунзаяаг дэмжлээ. А.Ариунзаяад амжилт хүсье. 

Санал, дүгнэлтийг танилцуулах. Улсын Их Хурлын чуулганд танилцуулах хүн байна уу? Байхгүй бол би л байгаад байгаа шүү дээ. Д.Сумъяабазар гишүүн А.Ариунзаяаг танилцуулахаар боллоо. Д.Сумъяабазар гишүүнд баярлалаа. 
Дөрөв. Санхүүгийн зохицуулах хорооны даргыг томилох тухай асуудал

Дараагийн асуудалдаа оръё. Санхүүгийн зохицуулах хорооны даргыг томилох тухай асуудал байна. Ингээд Улсын Их Хурлын даргыг урьж байна. 

М.Энхболд: - Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.2 дахь хэсгийг үндэслэн Санхүүгийн зохицуулах хорооны даргад Содномдаржаагийн Даваасүрэнг нэрийг нь дэвшүүлж байгаа юм. 

С.Даваасүрэн 1973 онд төрсөн. 1991-1995 онд Монгол Улсын Их Сургуулийг төгссөн.  1995-1997 онд Монгол Улсын Их Сургуулийн Эдийн засгийн сургуульд магистр, 1999-2001 онд Их Британийн Нэгдсэн Вант Улсын Манчестрийн их сургуульд мастерын зэрэг хамгаалсан. 2005-2011 онд Америкийн Нэгдсэн Улсын Нью Хэмпширийн их сургуульд докторын зэргийг  хамгаалсан. Америкийн Нэгдсэн Улс, Англи, Югослав зэрэг орнуудад өөрийнхөө мэргэжлийн дагуу мэргэжил дээшлүүлэх сургалтуудад хамрагдаж байсан ийм хүн байгаа. 

За ажилласан байдлын хувьд бол 1996-2003 онд Монгол Улсын Их Сургуулийн Эдийн засгийн сургуульд багшаар ажилласан. 2001-2003 онд Тогтвортой амьжиргаа төслийн ерөнхий зохицуулагчаар, 2003-2005 онд Бичил санхүүгийн хөгжлийн сангийн захирлаар, 2005-2007 онд Америкийн Нэгдсэн Улсын Хэритэйж Юнайтад Вэй судалгааны байгууллагад судлаачаар, 2008-2009 онд Америкийн Нэгдсэн Улсын Дахин хөрөнгө оруулалтын корпорацид шинжээч, зөвлөхөөр ажиллаж байсан, 2010-2012 онд Монгол Улсын Их Сургуульд ахлах багш, тэнхимийн орлогч эрхлэгч, эрхлэгчээр ажилласан. 2014 оноос Монгол Ардын Намын даргын эдийн засгийн бодлогын зөвлөхөөр өнөөдрийг хүртэл ажиллаж байгаа ийм эмэгтэй байгаа. 


Энэ хүний одоо эдийн засаг, банк, санхүү, үнэт цаас, эрх зүйн салбарын хувьд хуримтлуулсан туршлага, мэдлэгийг нь харгалзан үзэж энэхүү албан тушаалд нэрийг нь дэвшүүлж байгаа. 


Та бүхэн хэлэлцэж шийдвэрлэж өгнө үү. 


Д.Тэрбишдагва: - Их Хурлын даргад баярлалаа. Одоо Монгол Улсын Их Хурлын дарга болон нэр дэвшигчээс асуух асуулттай болон үг хэлэх гишүүд байна уу? За алга байна. 

Одоо ингээд санал хураая. Энэ саналыг цуцалчих. Би томьёоллоо уншаагүй байна шүү. Үндэсний статистикийн хорооны даргаар Аюушийн Ариунзаяаг томилуулах талаархи Улсын Их Хурлын даргын саналыг дэмжье гэсэн, одоо  С.Даваасүрэнг дэмжье гэсэн. Санхүүгийн зохицуулах хорооны даргаар Содномдаржаагийн Даваасүрэнг томилуулах талаархи Улсын Их Хурлын даргын саналыг дэмжье гэсэн томьёоллоор санал хураалт явуулъя. 

12 гишүүн оролцож, 12 дэмжиж, 100.0 хувийн саналаар дэмжигдлээ. Нэр дэвшигчид баяр хүргэе. За баярлалаа. 

Улсын Их Хурлын чуулган дээр. За баярлалаа. Улсын Их Хурлын даргад баярлалаа. Нэр дэвшигч нарт баяр хүргэе. 
Тав. Санхүүгийн зохицуулах хорооны орон тооны гишүүнийг томилох тухай асуудал

Дараагийн асуудалдаа оръё.  Санхүүгийн зохицуулах хорооны орон тооны гишүүнийг томилох, чөлөөлөх тухай. Энийг Байнгын хороон дарга танилцуулна. 

Гишүүдийнхээ энэ өдрийн амгаланг айлтгая. 

Санхүүгийн зохицуулах хорооны орон тооны гишүүн Эрдэнэбилэгийн Батболдын бүрэн эрхийн хугацаа дуусгавар болсонтой холбогдуулан Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.2 дахь хэсэгт заасны дагуу Эдийн засгийн байнгын хорооноос Санхүүгийн зохицуулах хорооны орон тооны гишүүнд Дэмбэрэлдашийн Баярсайханыг нэр дэвшүүлэх саналыг Байнгын хорооны хуралдаанд оруулж байна. 

Д.Баярсайхан нь 1975 онд төрсөн. 1993-1997 онд Монгол Улсын Их Сургуулийн Эдийн засгийн сургуулийг эдийн засагч, санхүүч мэргэжлээр төгсөж, 2002-2004 онд Америкийн Нэгдсэн Улсын Индианагийн их сургуульд төрийн санхүүгийн удирдлагаар мастер хамгаалжээ. Улмаар Америкийн Нэгдсэн Улс, Итали, Люксембург зэрэг орнуудад мэргэшил дээшлүүлсэн байна. 

Тэрээр 1997-1998 онд Сангийн яамны Бүтцийн өөрчлөлт, өмчийн хэлтэст мэргэжилтэн, 1998-2002 онд “Түмэн-Аюуш” хувьцаат компанид захирал, 2005-2012 онд Тогтвортой амьжиргаа төслийн зохицуулагч, 2012 оноос Бичил санхүүгийн хөгжлийн сангийн гүйцэтгэх захирлаар тус тус ажиллаж иржээ. 

Нэр дэвшигчийг сонгохдоо Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.6 дахь хэсэгт заасныг баримталсан болно. 

Нэр дэвшигчийн анкет болон холбогдох бусад материалыг Та бүхэнд тараасан болно. 

Анхаарал тавьсанд баярлалаа. 

Ингээд нэр дэвшигчээс асуух асуулттай гишүүдийг бүртгэж авъя. З.Нарантуяа гишүүнээр тасалъя. 

З.Нарантуяа: - Д.Баярсайхандаа юуны өмнө Санхүүгийн зохицуулах хорооны орон тооны гишүүнээр нэр дэвшиж орж ирж байгаад баяр хүргэе. 

Тэгээд энэ Санхүүгийн зохицуулах хороон дээр ялангуяа бичил санхүүг дэмжих, энэ банк бус санхүүгийн байгууллагуудын үйл ажиллагааг дэмжихэд өөрийн чинь яг энэ ажиллаж байсан Бичил санхүүгийн хөгжлийн сан гэдэг энэ сангийн хөрөнгө их хэрэгтэй байгаа юм. 

Би Санхүүгийн зохицуулах хорооны дарга байхдаа Удирдах зөвлөлд чинь нэлээн олон асуудал тавьж байсан. Эндээс олгож байгаа зээлүүдийг аль болохоор нийгмийн нөгөө санхүүгийн үйлчилгээ хүртэхгүй байгаа тэр хэсэгт үйл ажиллагаа явуулж байгаа санхүүгийн байгууллагуудыг дэмжихэд илүү зориулаачээ. Тэгэхээр одоогийн энэ зээлийн нөхцөлийг эргэж хараарай. Тэгээд энэ салбарынхаа үйл ажиллагаатай уялдаж энэ сангийнхаа бас нэлээдгүй хэдэн тэрбум төгрөгийн эх үүсвэр энд явж байгаа. Энийгээ бас нааш нь татаж авчраарай гэж санал хэлье. Тэгээд амжилт хүсье. 

Д.Тэрбишдагва: - З.Нарантуяа гишүүнд баярлалаа. Санал хэллээ. Одоогийн Санхүүгийн зохицуулах хорооны орон тооны гишүүнээр Дэмбэрэлдашийн Баярсайханыг томилуулах талаархи Эдийн засгийн байнгын хорооны саналыг дэмжье гэсэн томьёоллоор санал хураая. 

12 гишүүн оролцсоноос 12 гишүүн дэмжиж, 100.0 хувиар дэмжлээ. Д.Баярсайханд амжилт хүсье. 

За танилцуулах. Их Хурлын чуулган дээр танилцуулах гишүүн байна уу? Саналтай гишүүн байна уу? За тэгвэл би өөрөө танилцуулчихъя. За баярлалаа. 
Зургаа. Монголбанкны Тэргүүн дэд ерөнхийлөгчийг томилох тухай асуудал

Дараагийн хэлэлцэх асуудалдаа оръё. Монголбанкны Тэргүүн дэд ерөнхийлөгчийг томилох тухай асуудал байна. Монголбанкны Ерөнхийлөгч танилцуулах ёстой. 

Ингээд Монголбанкны Тэргүүн дэд ерөнхийлөгчийг томилох асуудлаар Монголбанкны Ерөнхийлөгчийг саналаа танилцуулахыг урьж байна. 4 дүгээр микрофон. 

Н.Баяртсайхан: - За баярлалаа. Байнгын хорооны гишүүдийн амрыг эрье. 

Монголбанкны Тэргүүн дэд ерөнхийлөгчөөр Очирхүүгийн Эрдэмбилэгийг томилуулах саналыг Та бүгдэд танилцуулъя. 


Төв банкны тухай хуулийн 26 дугаар зүйлийн 26.2 дахь заалтыг үндэслэн Монголбанкны Тэргүүн дэд ерөнхийлөгчөөр Очирхүүгийн Эрдэмбилэгийг томилуулах саналыг Та бүгдэд өргөн мэдүүлж байна. 

О.Эрдэмбилэг нь 1976 онд Улаанбаатар хотод төрсөн, 1994-1998 онд Монгол Улсын Их Сургуулийг эдийн  засаг, санхүүч мэргэжлээр төгсөж, улмаар 2000-2002 онд Австралийн Улсын их сургуульд хөгжлийн эдийн засгийн чиглэлээр мастерын зэргийг хамгаалсан байна.  

Тэрээр 1998-2007 онд Сангийн яаманд газар, хэлтсийн мэргэжилтэн, дарга, 2007-2013 онд Олон Улсын Валютын Санд улс хариуцсан эдийн засагч, ахлах эдийн засагч, 2013-2014 онд Ньюком группт зөвлөх, 2014 оноос Голомт банкны Тэргүүн дэд захирал, төлөөлөн удирдах зөвлөлийн даргын зөвлөхөөр ажиллаж иржээ. 

Монголбанкны Тэргүүн дэд ерөнхийлөгчөөр О.Эрдэмбилэгийг томилуулах саналыг өргөн мэдүүлэхдээ О.Эрдэмбилэгийн эдийн засаг, банк, санхүү, удирдлагын мэдлэг, мэргэжлийн ур чадвар, мэргэжлийн ёс зүй, ажлын дадлага туршлагыг харгалзан үзэж энэ саналыг дэвшүүлж байгаа юм. 


Саналыг хэлэлцэн шийдвэрлэж өгөхийг Та бүгдээс хүсье. Баярлалаа. 


Д.Тэрбишдагва: - Монголбанкны Ерөнхийлөгчид баярлалаа. 


Монголбанкны Ерөнхийлөгч болон Тэргүүн дэд ерөнхийлөгчид нэр дэвшигчээс асуух асуулттай болон үг хэлэх гишүүдийг бүртгэж авъя. Асуух асуулт, үг хэлэх гишүүн байхгүй юу? За Д.Сумъяабазар гишүүнээр тасаллаа. За Л.Болд гишүүн. 


Л.Болд: - Одоо энэ Тэргүүн дэд ерөнхийлөгчөөр нэр дэвшигчээс нэг зүйл асуумаар байна. Одоо энэ ойрын үед энэ долларын ханш, валютын ханш бол маш их хэлбэлзэлтэй. Энэ бол одоо бизнес эрхэлж байгаа хүмүүс, мөн ард иргэдийн хувьд бол үнэхээр хүнд цохилт болох гэж байна л даа. 


Тэгэхээр одоо энэ Монголбанкны удирдлагууд очсон нөхцөлд одоо энэ ханшийг тогтворжуулах, хүмүүсийн эд хөрөнгөд алдаж байгаа энэ зохисгүй үйл явцыг таслан зогсоох талаар одоо ямар бодлого гаргаж ажиллах вэ? Ямар арга хэмжээ авах вэ? Ер нь ханш цаашдаа ямар байдалд, ямар түвшинд байх бололцоотой. Энэ талаар бас одоо мэргэжлийн хүний хувьд бас саналаа хэлнэ үү гэж хүсч байна. 


Д.Тэрбишдагва: - За нэр дэвшигч. 3 номерын микрофоноор. 


О.Эрдэмбилэг: - Гишүүний асуултад хариулъя. Сүүлийн үеийн сүүлийн хэдэн өдрүүдэд ханш, төгрөгийн ханш тодорхой хэмжээгээр жаахан сулраад байгаа. Энийг би түр зуурын үзэгдэл гэж харж байгаа. 


Ер нь бол Хятадын Ардын банктай хийсэн своп 2007 оны хямрал, 2008 оны хямралтаас хойш Төв банкууд хийж ирсэн. Тэгээд ерөнхийдөө Монголтой адилхан. Би механизмыг сайн мэдэхгүй байна. Свопын. Тэгэхдээ ерөнхийдөө Монголтой адилхан механизм энэ доллар дээр ирэх ачааллыг бууруулах зорилгоор своп хийсэн улс орнууд, тухайлбал Аргентин байна. Тэрийг бол одоо нөөц бол бас хязгаартай, своп бас хязгаартай. Тэрийг ашиглаж болно. 


Ер нь цаашдаа бол Монголын эдийн засаг өөрөө их онцлог. Нэгдүгээрт, түүхий эд экспортолдог улс орон. Тэгэхээр ханшийн бодлого их чухал. Гэтэл нөгөө талдаа бол бид нар импортоос хамааралтай байдаг. Тэр дотроо шатахууны импортоос хамааралтай. Тэгэхээрээ зэрэг ханшийн их зохистой бодлого шаардлагатай байгаа юм. 


Тэрний хажуугаар яаж байна вэ гэхээр зэрэг одоо Оюу Толгойн далд уурхай ч гэдэг юм уу, Тавантолгой ч гэдэг юм уу том том төслүүд бол хөрөнгийн урсгалыг нэмэгдүүлнэ. Тэгэхээр зэрэг энэ ханшийн савлагаанаас урьдчилан сэргийлэх зорилгоор одооноос эхлээд энэ том төсөлтэй холбоотой, энэ хөрөнгийн урсгалтай холбоотой зохицуулалтуудын асуудлыг судалж үзэх шаардлагатай байна гэж бодож байгаа. 


Д.Тэрбишдагва: - За Д.Сумъяабазар гишүүн. 


Д.Сумъяабазар: - За баярлалаа. О.Эрдэмбилэгийг дэмжиж байна. Залуу хүний хувьд бас амаргүй ийм хүнд үед, ялангуяа Монголбанкны Тэргүүн дэд ерөнхийлөгч гэдэг бол ер нь энэ банкуудаа бас санхүүгийн зах зээлд бодлого явуулах, ер нь арилжааны банкууд дээр хяналт шалгалт тавихад их амаргүй ажил дээр очиж байна. 


Зүгээр энд түрүүн энэ Л.Болд гишүүн бас асуучихлаа. Энэ валютын ханштай холбоотой асуудал. Цаашлаад энэ банкны нөөцийн талаархи асуудлууд. За энэ барилгын салбараас үүдэж байгаа санхүүгийн хүндрэлүүд угаасаа арилжааны банкууд дээр яваад эхэлчихсэн байгаа. Тэгээд энэ талууд дээр ер нь Төв банкны зүгээс ямархуу зохицуулалт, ямархуу ажлуудыг хийж хэрэгжүүлэх талаар нэг асуудал байна. Энэ барилгын салбараас үүдэж байгаа энэ санхүүгийн хүндрэлүүд дээр арилжааны банкууд дээр ер нь ямархуу бодлого барьж хэрэгжүүлэх талаар. 


Хоёрдугаарт, ер нь энэ валютын нөөцтэй холбоотой асуудал мэдээж одоо бас энэ улсын нууцтай холбоотой асуудал. Энэ дээр ер нь нэг их тусад нь бас асуух нь зүйтэй байх гэж бодож байна. Зүгээр нөөцдөө байгаа эсэх талаар их эргэлзээтэй байгаа. 


Гуравдугаарт гэвэл ер нь өөрөө Голомт банкны санхүүгийн одоо хувийн хэвшилд ажиллаж байгаад одоо Төв банкинд орж ингэж улс орны мөнгөний бодлогыг барилцах ийм хариуцлагатай ажил дээр очиж байна. Тэгэхээр энэ арилжааны банкууд дээр бас энэ тэнцвэртэй, бас ийм тэгш ийм бодлогыг бас барьж ажиллах байхаа гэж би итгэж байгаа. 


Ер нь цаашдаа Төв банкны зүгээс, Ерөнхийлөгчөөс нэг зүйл бас асууя. Энэ санхүүтэй холбоотой асуудал. Өмнө нь бол манай улс чинь гадаадын томоохон банкны салбарын эрхийг Монгол Улсаас өгч байсан. Жишээ нь Оросын Холбооны Улс. Тэр үед Санкт-Петербург МЕНАТЕП  гэж банкны салбарыг 2002 онд билүү үүссэн байдаг. Цаашид ер нь гадаадын энэ томоохон, дотоодын энэ томоохон аж ахуйн нэгжүүдээ дэмжих, ялангуяа уул уурхайн бүтээгдэхүүн үйлдвэрлэдэг үйлдвэрлэлийн чиглэлээр үйл ажиллагаа явуулдаг аж ахуйн нэгжүүдийг бас дэмжиж. Ер нь гадаадын банк орж ирнэ гэдэг иймэрхүү ярианууд бас их жаахан яригдаад байх шиг байна лээ. Энэ талаар ер нь бас ямархуу бодлого барих талаар асууя. 

О.Эрдэмбилэг – Нөөцийн хувьд гэвэл свопын хэрэгцээг, свопыг 15.0 тэрбум юаны хэлэлцээр хийсэн гэж ойлгож байгаа. Хэдийг нь ашигласныг би мэдэхгүй байна. 

Тэгэхээр зэрэг ерөнхийдөө ойлголтоор бол хэдийгээр бохир нөөц, нийт нөөц бол 1.5 орчим тэрбум доллар гэж байгаа ч гэсэн цэврээр аваад үзэх юм бол сөрөг утгатай байгаа болов уу гэсэн тийм ойлголттой байгаа. 

Д.Тэрбишдагва: - Ерөнхийлөгч. Монголбанкны Ерөнхийлөгчийг урьж байна. 

О.Эрдэмбилэг: - Барилгын салбарын хувьд гэх юм бол ерөнхийдөө эдийн засгийн хүндрэлээс болоод энэ эдийн засгийн хүндрэл бол банкуудын баланс руу ороод ирсэн байгаа. Тэгээд системийн хэмжээгээр чанаргүй зээлийн бүтцийг нь задлаад үзэх юм бол барилгын салбар бол яах аргагүй одоо хамгийн том бүтцийг нь уул уурхайтай зэрэгцээд эзэлж байгаа. 


Тэгэхээр энэ дээр бас цаашид яах вэ гэдэг дээр арилжааны банкуудтайгаа нийлээд. Монголбанк эхлээд мэдээж судалгаа гаргах хэрэгтэй. Тэгээд бодит салбараа дэмжихийн тулд арилжааны банкуудтайгаа бас хамтарч ажиллах ёстой. Тэгэхээр энэ дээр судалж үзээд тодорхой арга шийдлүүд гарах ёстой байх. 

Д.Тэрбишдагва: - За Н.Баяртсайхан Ерөнхийлөгч. 

Н.Баяртсайхан: - За баярлалаа. Миний хувьд ажлаа хүлээж аваад удаагүй байгаа. Ерөнхийдөө одоо Монголбанкны үйл ажиллагаа одоогийн үүссэн нөхцөл байдал танилцаж дуусч байна. 

Байр сууриа тодорхой болгох ёстой хэд хэдэн том асуудал байгаа юм билээ. Тэдгээрийн дотор энэ гадаадын хэд хэдэн банк Монгол Улсад төлөөлөгчийн газраа нээж ажиллуулъя гэсэн хүсэлтүүд тавьсан байна. 

За төлөөлөгчийн газраа байгуулаад ажиллаж байгаа зарим томоохон банкууд салбараа нээе гэсэн ийм хүсэлтийг бас тавьсан байна лээ. Тэгэхээр энэ асуудлыг сайтар судалж үзэж байж Монголбанк тодорхой байр суурьтай болох нь зүйтэй байх. Яагаад гэвэл энэ бол цаанаа тодорхой улс төрийн шийдэл гаргах, үндэсний аюулгүй байдалтай холбоотой, эдийн засгийн аюултай холбоотой зүйл учраас энийг сайн судлах ёстой. Тийм учраас энэ судалгаанууд одоо хийгдээгүй, дүгнэлт гараагүй байгаа нөхцөлд одоо би өөрийнхөө байр суурийг хэлэхэд бас жаахан эрт байна. 

Ер нь бол дотоодын одоо энэ банкны сектор, банкны зах зээлээ бид хамгаалах энэ чиглэл бол гол баримтлах зарчим байх ёстой. Гэхдээ энэ одоо дэлхий дахины жишиг, олон улсын жишгийг дагаж гаднын банкийг оруулж ажиллуулах нөхцөлд гаднын хөрөнгийг татаж үндэсний үйлдвэрлэлээ дэмжих, эдийн засгийг тогтворжуулах явдал бол банкны салбарт одоо өрсөлдөөнийг бий болгох, хямд үнэтэй мөнгөн хөрөнгийг татах явдал бол бас энэ асуудалтай холбоотой учраас сайтар судалж байж бид байр сууриа гаргаж болно. Эдийн засгийн байнгын хороон дээр бид энэ чиглэлийн судалгааныхаа үр дүнг танилцуулна гэж бодож байна. 

Д.Тэрбишдагва: - За баярлалаа. Одоо Монголбанкны Тэргүүн дэд ерөнхийлөгчөөр Очирхүүгийн Эрдэмбилэгийг томилуулах талаархи Монголбанкны Ерөнхийлөгчийн саналыг дэмжье гэсэн томьёоллоор санал хураая. 

12 гишүүн оролцож, 83.3 хувиар дэмжигдэж байна. За амжилт хүсье. Баяр хүргэе. 

Одоо чуулганы нэгдсэн хуралдаанд Байнгын хорооны санал, дүгнэлтийг Б.Жавхлан гишүүнээр танилцуулъя. За баярлалаа. 
Долоо. Жижиг, дунд үйлдвэрлэлийн хөгжлийн дэд хорооны бүрэлдэхүүний  тухай асуудал

Одоо Жижиг, дунд үйлдвэрлэлийн хөгжлийн дэд хорооны бүрэлдэхүүнийг батлах юм билээ. Тэгээд Их Хурлаар бүрэлдэхүүн батлагдаад дараа нь Байнгын хорооноос даргыг нь сонгох юм билээ. 

За ингээд энд хоёр бүлгээс санал ирсэн байна. Монгол Ардын Намын бүлгээс Жижиг, дунд үйлдвэрлэлийн хөгжлийн дэд хороонд Жамбалын Ганбаатар гишүүн, Төмөрбаатарын Аюурсайхан, Жадамбын Бат-Эрдэнэ, Хаянгаагийн Болорчулуун, Дорждамбын Дамба-Очир, Содномын Чинзориг, Лхагваагийн Элдэв-Очир гэсэн ийм санал ирсэн. 

За Ардчилсан Намын бүлгээс Жижиг, дунд үйлдвэрийн дэд хороонд Л.Болд гишүүн, З.Нарантуяа гишүүн гэсэн хоёр гишүүний саналыг ирүүлсэн байна. Л.Болд гишүүн нэрээ татаж байна. 

Энэ гишүүдээс саналтай, өөр саналтай гишүүд байна уу? За байхгүй бол саналгүй гэж ойлголоо. Саяны юугаар. Жижиг, дунд үйлдвэрлэлийн хөгжлийн дэд хороог Улсын Их Хурлын гишүүн З.Нарантуяа, Ж.Бат-Эрдэнэ, Х.Болорчулуун, Т.Аюурсайхан, Ж.Ганбаатар, Д.Дамба-Очир, С.Чинзориг, Л.Элдэв-Очир нарын бүрэлдэхүүнтэйгээр байгуулахыг дэмжье гэсэн саналын томьёоллоор санал хураалт явуулъя. 

83.3 хувийн саналаар дэмжигдлээ.

Байнгын хорооны санал, дүгнэлтийг Т.Аюурсайхан гишүүн танилцуулчих уу? За тэгье. Т.Аюурсайхан гишүүнээр танилцуулъя. 

Өнөөдрийн хуралдаанд хэлэлцэх асуудал дууслаа. Манай гишүүд маш идэвхитэй, шуурхай, тэгээд оролцсонд баярлалаа. Гишүүддээ баярлалаа. 


Хуралдаан 55 минут үргэлжилж, 19 цаг 55 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

